Коми Республика кутас ошкыны экономикаын бур инновационнӧй проектъяс 

Та йылысь юӧртіс Коми Республикаса Юралысь Вячеслав Гайзер Дінмуса экономическӧй сӧветлӧн заседание вылын, кӧні видлалісны «Коми Республикаын промышленносьтлысь выль отрасльяс, кутшӧмъяс йитчӧмаӧсь минерально-сырьевӧй ресурсъяс да вӧр ресурсъяс пыдісянь переработайтӧмкӧд, сӧвмӧдан мытшӧдъяс йылысь да водзӧ найӧс сӧвмӧдӧм йылысь» тема.

Вячеслав Гайзер торйӧн пасйис Воркутаын из шом брикетъяс вӧчӧм да висьталіс, мый проектсӧ колӧ оз сӧмын сӧвмӧдны, а пыртны республикаса мукӧд муниципалитетын.

Кыдзи юӧртіс аслас докладын «Инновационные технологии – Северная Русь» ИКК компанияӧс петкӧдлысь Григорий Добромелов, проектыс — из шом перъян шыбласъясысь из шом брикетъяс вӧчӧм. Донтӧм ломтас кындзи, производство вермӧ инавны шыбласъяссӧ, мый бура лӧсялӧ экологиялы. Таысь кындзи, артмӧ конкурируйтны вермана прӧдукт, мый колӧ оз сӧмын Россияса рынокын, но и сы сайын, содтӧд лоӧны выль уджалан местаяс.

Республикаса Юралысьлӧн юалӧм вылӧ сы йылысь, ёна-ӧ дась производство уджавны оборудование вылын сэк, кор унаӧн вуджӧны импортнӧйяс вылӧ, Г.Добромелов вочавидзис, мый  предприятиелӧн став техникаыс отечественнӧй.

 Коми Республикаса Веськӧдлан котыр сетісны нин проектыслы сьӧм. Грант сьӧм вылӧ лӧсьӧдісны конвейер, мый отсӧгӧн посньӧдлӧм сорасыс мунӧ брикетъяс вӧчан установкаӧ. Вячеслав Гайзер тшӧктіс республикалӧн Веськӧдлан котырса Веськӧдлысь Владимир Тукмаковлы локтан воӧ корсьны позянлун сетны отсӧг Воркутаын производствосӧ сӧвмӧдӧм да паськӧдӧм вылӧ да татшӧмсяма проектсӧ Инта карын лӧсьӧдӧм вылӧ. Та дырйи Интаса администрацияӧн юрнуӧдысь Павел Смирнов пасйис, мый «дась кӧть аски сетны производство улӧ му, грант сьӧм», мед сӧмын проектыс уджаліс, могмӧдіс карсӧ да республикасӧ донтӧм ломтасӧн, вайис сьӧмкудйӧ чӧжӧс да сетіс уджалан местаяс.

Компаниялӧн арталӧм серти, Интаын уджъяс вылӧ ылӧсас колӧ 30 миллион шайт. Производство дасьтан да уджӧ пыртан кадколастыс, кор кутасны этапъясӧн сьӧмӧн могмӧдны — 9 тӧлысь, пуктӧм сьӧмыс бӧр вештыссяс — 11 тӧлысьӧн. Производство вылын вермас лоны 36 выль уджалан места.

«Стӧч татшӧм проектъяссӧ — бур бӧртаслуна, асшӧрлуна, Россияын ёна колӧны, татшӧм проектъяссӧ колӧ быть пӧртны олӧмӧ», - тӧдчӧдіс Вячеслав Гайзер. 
